
Кәмелетке толмағандарға қатысты қылмыстарды алдын алу мен жедел-іздестіру профилактикасы
*
Prevention and rapid investigative measures for crimes committed against minors

Түйіндеме
Бұл мақалада кәмелетке толмағандарға қатысты жасалатын қылмыстық құқық бұзушылықтардың жедел-іздестіру профилактикасының теориялық және практикалық негіздері қарастырылады. Жедел-іздестіру профилактикасының мәні, мақсаты, субъектілері, қолданылатын әдістері мен құралдары талданады. Сонымен қатар, қылмыстың алдын алудағы әлеуметтік, құқықтық, ұйымдастырушылық және экономикалық шаралардың маңызы, олардың кешенді түрде жүзеге асырылуының қажеттілігі атап көрсетіледі. Мәтінде Қазақстан Республикасындағы нормативтік-құқықтық базасы мен халықаралық тәжірибе қарастырылып, профилактикалық қызметтің тиімділігі мен оның қоғамға тигізетін әлеуметтік әсері түсіндіріледі.

Summary
This article examines the theoretical and practical foundations of operational-investigative prevention of crimes committed against minors. The essence, objectives, subjects, methods, and tools of operational-investigative prevention are analyzed. Emphasis is placed on the importance of social, legal, organizational, and economic measures in crime prevention and the need for their comprehensive implementation. The normative-legal framework of the Republic of Kazakhstan and international experience are considered, along with the effectiveness of preventive measures and their social impact.

Кіріспе
Елімізде жүргізіліп отырған қылмыстық-құқықтық саясат қатаң жазалауға емес, ізгілікті насихаттауға бағытталса да, кәмелетке толмағандарға қатысты құқық бұзушылық деңгейі алаңдаушылық тудырады. Қазіргі статистикалық деректер мен тәжірибе көрсеткендей, бұл қылмыстар қоғам мен мемлекет үшін елеулі қауіптер тудырады, сондықтан қылмыстың алдын алу шараларын жетілдіру өзекті болып отыр.
Халықаралық тәжірибе көрсеткендей, қылмыспен тек қатаң жазалау арқылы күресу нәтижесіз, ал профилактика жүйесін енгізу қылмыстық қауіп-қатерлерге тиімді қарсы тұруға мүмкіндік береді. Біріккен Ұлттар Ұйымының конгресстері мен халықаралық-құқықтық актілері мемлекеттерге қылмыстың алдын алу және тәжірибе алмасуды дамыту керектігін атап көрсетеді [1, 145 б.].
Жедел-іздестіру қызметінің басты мақсаты – кәмелетке толмағандарға қарсы жасалатын қылмыстарды алдын алу, анықтау және ашу. Бұл қызмет ақпараттың нақтылығы, толықтығы, дәлдігі мен сенімділігін қамтамасыз ете отырып, қылмыстық әрекеттерді болдырмауға бағытталған [2].
Қылмыстың профилактикасы – бұл қылмысты тудыратын себептер мен жағдайларды анықтап, жоюға бағытталған мемлекеттік және қоғамдық шаралар жиынтығы. Ішкі істер органдары осы бағытта қылмыстардың алдын алу, жолын кесу және қылмыс жасауға бейім тұлғалардың әрекеттерін болдырмау қызметін жүзеге асырады [2].
Әдістемесі мен әдістемелік негізін 
Мақаланы жазу барысында криминологиялық тәсіл қолданылды. Бұл әдіс қылмыстық құқық бұзушылықтың объективтік және субъективтік факторларын анықтап, олардың себептері мен дамуына ықпал ететін жағдайларды талдауға мүмкіндік береді. Криминологиялық зерттеу қылмыстық мінез-құлықты, оның құрылымы мен динамикасын, профилактика әдістерінің тиімділігін түсінуге бағытталған. Шет мемлекеттердің тәжірибесі мен БҰҰ-ның халықаралық стандарттары, профилактикалық бағдарламалары мен ұлттық кеңестердің қызметі зерттелді. Бұл әдіс кәмелетке толмағандарға қарсы қылмыстың алдын алу жүйесін жетілдіруге арналған халықаралық тәжірибені енгізуге мүмкіндік береді. Жедел-іздестіру профилактикасының құрылымы мен элементтері талданып, алдын алу шараларының жүйелі түрде ұйымдастырылуы зерттелді. Әдіс профилактикалық қызметтің ғылыми негізін, оның қоғамға, құқық қорғау органдарына және жеке тұлғаларға ықпалын қарастыруға бағытталған.
Негізгі бөлім
Қазақстан Республикасының «Құқық бұзушылық профилактикасы туралы» Заңы (29 сәуір 2010 ж.) бойынша профилактика – құқық бұзушылыққа итермелейтін себептер мен жағдайларды жою арқылы құқықтық тәртіпті сақтау және нығайтуға бағытталған құқықтық, экономикалық, әлеуметтік және ұйымдастырушылық шаралар кешені [3].
Заң тұрғысынан құқық бұзушылық профилактикасына берілген түсінікті талдай отырып, оның негізгі белгілеріне мыналар жатады:
· құқық бұзушылық профилактикасының субъектілері жүзеге асыратын шаралар кешені;
· құқық бұзушылық жасауға итермелейтін себептер мен жағдайларды анықтау, зерделеу, жою арқылы құқықтық тәртіпті сақтау және күшейтуге бағытталған шаралар кешені;
· құқықтық, экономикалық, әлеуметтік және ұйымдастырушылық шаралар кешені.
Құқық бұзушылық профилактикасы бірнеше шаралардан тұратын кешен болып табылады, оны тек арнайы заңмен белгіленген тұлғалар жүзеге асырады. Шаралардың негізгі мақсаты – құқықтық тәртіпті сақтау және құқық бұзушылыққа итермелейтін себептер мен жағдайларды анықтау, зерделеу және жою.
Қазақстан Республикасының «Тұрмыстық зорлық-зомбылық профилактикасы туралы» Заңының 1-бабы 4-тармағында тұрмыстық зорлық-зомбылық профилактикасы келесідей анықталған:
«Тұрмыстық зорлық-зомбылық профилактикасы – тұрмыстық зорлық-зомбылық профилактикасының субъектілері жүзеге асыратын, отбасы-тұрмыстық қатынастар аясында адамның және азаматтың конституциялық құқықтарын, бостандықтары мен заңды мүдделерін қорғауға, тұрмыстық зорлық-зомбылықтың алдын алуға және жолын кесуге, сондай-ақ оны жасауға ықпал ететін себептер мен жағдайларды анықтауға және жоюға бағытталған құқықтық, экономикалық, әлеуметтік және ұйымдастырушылық шаралар кешені» [4].
Тұрмыстық зорлық-зомбылық профилактикасына берілген заңды түсініктің белгілері:
· профилактика субъектілері жүзеге асыратын шаралар кешені;
· отбасы-тұрмыстық қатынастар аясында адамның және азаматтың құқықтарын, бостандықтары мен мүдделерін қорғауға, зорлық-зомбылықтың алдын алуға және жолын кесуге бағытталған шаралар кешені;
· құқықтық, экономикалық, әлеуметтік және ұйымдастырушылық шаралар кешені.
Жалпы алғанда, құқық бұзушылық пен тұрмыстық зорлық-зомбылық профилактикасы бірдей принциптерге сүйенеді: шаралардың кешенділігі, құқықтық, экономикалық, әлеуметтік және ұйымдастырушылық сипаты, профилактика субъектілері арқылы жүзеге асырылуы, құқық бұзушылыққа итермелейтін себептер мен жағдайларды анықтау, зерделеу және жою арқылы құқықтық тәртіпті сақтау және күшейту.
Кәмелетке толмағандарға қатысты жасалатын қылмыстардың профилактикасы мыналарға бағытталған:
· Кәмелетке толмағандардың құқықтарын, бостандықтары мен заңды мүдделерін қорғау;
· Заңдылықты қамтамасыз ету;
· Жариялылық;
· Құқықтар мен міндеттердің бірлігі;
· Ізгілік қағидаты;
· Ғылыми негізділік;
· Жеке өмірге қол сұғылмаушылық;
· Алдын алу шараларының жазалау шараларынан басымдығы;
· Кешенділік пен жүйелілік қағидаларына сүйену.
Кәмелетке толмағандарға қатысты қылмыстардың зардабы өте зор, қоғамға, балаларға, ата-аналарына және айналасындағы тұлғаларға ауыр әсер етеді. Қылмыстық саясат тек қылмыстың объективтік және субъективтік себептеріне, сондай-ақ оларды тудыратын жағдайларға ықпал жасай алады [5, 23 б.].
ҚР Қылмыстық кодексінің 2-бабына сәйкес қылмыстық заңнаманың негізгі мақсаттарының бірі – қылмыстық құқық бұзушылықтардың алдын алу болып табылады. Қылмыстық құқық бұзушылықтарға әрекет ету үшін жауаптылық негіздері, қауіпті іс-әрекеттердің түрлері және олар үшін қолданылатын жазалар мен ықпал ету шаралары белгіленген [6].
Г.А. Аванесовтың пікірінше, қылмыстың алдын алу объектісі – жеке адам, адамдар тобы, қоршаған орта, заттар, факторлар, себептер мен жағдайлар сияқты күрделі құбылыс [7, 79 б.].
Сондықтан, кәмелетке толмағандарға қатысты қылмыстылықты алдын алу – бұл аталған қылмыстың себептерін және оған мүмкіндік тудыратын жағдайларды анықтау және жою мақсатында мемлекеттік, қоғамдық және басқа органдар жүргізетін өзара байланысқан шаралар жиынтығы болып табылады.
Профилактикалық шаралардың негізгі екі аспектісі:
· Теріс әдет-ғұрыптар, құқық бұзушылық және қылмысқа мүмкіндік беретін жағдайларды зерттеу;
· Қоғамға жат мінез-құлық факторларын жоюға арналған әдістер мен құралдарды қолдану.
Кәмелетке толмағандарға қатысты қылмыстармен күрестің негізгі бағыттары: қылмыс пен қылмыстылыққа ықпал ететін себептер мен жағдайларды жою, қылмыс жасаған тұлғаларға ықпал ету.
А.И. Долгованың пайымдауынша, қылмыстылықпен күрес үш негізгі бағытта жүзеге асырылады:
· Күресті жалпы ұйымдастыру;
· Қылмыстылықтың алдын алу;
· Құқық қорғау қызметі [8, 92 б.].
Алғашқы қылмыстылықпен күрестің жалпы ұйымдастырылуы төмендегідей бағыттардан тұрады:
· Қылмыстылық көріністерін тіркеуге, оларды зерттеуге, себептері мен детерминациясын, бұзғанға дейін жүргізілген күрес нәтижелерін талдауға және сәйкес мәліметтерді пайдалануға бағытталған ақпараттық талдау қызметі;
· Криминологиялық болжау, яғни криминогендік құбылыстардың болашақтағы жай-күйі туралы негізді тұжырымдар;
· Қылмыстылықпен күрес стратегиясын анықтау, яғни мақсатқа жетудің тәсілі мен күрес жүргізу өнерін белгілеу. Мемлекет оны криминогендік жағдайды, мамандардың ұсынысын және криминогендік болжау нәтижелерін санамалап анықтайды;
· Қылмыстылықпен күресті жоспарлау (ұзақ, орташа және қысқа мерзімге);
· Қылмыстылықпен күресте заң шығармашылық;
· Қылмыстылыққа қарсы бағдарламаларды жүзеге асыру, оларды жинақтау және қызметті үйлестіру;
· Қылмыстылықпен күресте ғылыми зерттеулерді ұйымдастыру және дамыту.
Кәмелетке толмағандарға қатысты қылмыстылықпен күрестің келесі бағыты – қылмыстың алдын алу мен ескерту. Бұл жүйеге қылмыстық мінез-құлыққа ықпал ететін және тиімділігі бар шаралар ғана кіреді. Қылмыстылықты алдын алу шаралары әлеуметтік-экономикалық өзгерістермен, нарықтық қатынастарды қалыптастыру және меншік нысандарын әртараптандыру арқылы адамдардың іскерлік белсенділігін арттыруға, еңбекке деген ынтасын көтеруге, құқықтық және әлеуметтік қорғанысты қамтамасыз етуге бағытталады. Бұл қадамдар криминогендік факторларды шектеу мен олардың ықпалын азайтуға мүмкіндік береді.
Қылмыстылықты алдын алудың кезеңдері:
· Ерте алдын алу;
· Тікелей алдын алу;
· Қылмыстылықтың өзіндік детерминациясының алдын алу.
Ерте алдын алу – қылмыстылықтың детерминация және себептілік процестерін, әлеуметтік ауытқулар қылмысқа айналар алдында бейтараптандыру. Бұл туындайтын проблемаларды дер кезінде анықтау және шешу.
Тікелей алдын алу – қылмыстылықтың детерминация және себептілік процестерін әлеуметтік ауытқулар қылмысқа ұласу кезеңінде бейтараптандыру. Мысалы, көлеңкелі экономикадағы заңсыз әрекеттерді бақылау.
Қылмыстылықтың өзіндік детерминациясының алдын алу – қылмыстық әлемнің экономикалық, идеологиялық және ұйымдық негіздерін жою, қылмыстық жолмен табылған мүлікті тәркілеу, жаңа тұлғаларды қылмысқа тартпау, жазасын өтеген адамдарға заңды қаржылық мүмкіндіктер беру және олардың оң талпынысын қолдау. Бұл рецидив пен ұйымдасқан қылмыстың таралуына тосқауыл болады.
Үшінші бағыт – құқық қорғау қызметі:
а) «Жазалау» қызметі – қылмыстарды ашу, тергеу, қылмыскерлерге жауаптылық шараларын қолдану;
ә) Құқық қалпына келтіру қызметі – құқықтар мен заңды мүдделерді қалпына келтіру.
Криминологияда қылмысты алдын алу үш кезеңде қарастырылады:
· Әлеуметтік-экономикалық және қоғамдық өмірдің проблемаларын шешу, тәрбиелік және идеологиялық жұмыстарды күшейту;
· Нақты әлеуметтік топтарға (микроортаға) алдын алу әрекеттерін жүргізу;
· Жеке тұлғаның қоғамға қарсы көзқарастарын өзгерту, қоғамдық тәртіп пен айналасының қадірін сыйлауға үйрету.
Бұл кезеңдерде профилактика әртүрлі нысандарда жүзеге асырылады. Жедел қызметкерлердің кешенді жүргізетін жедел-іздестіру профилактикалық шараларының да маңызы зор.
ХХ ғасырдың 70–80 жылдарына дейін жедел-іздестіру теориясында қылмыстардың алдын алудың теориялық аспектілері зерттелмеген болатын. Профессор А.Г. Лекарь «Профилактика преступлений» атты монографиясында жедел-іздестіру профилактикасының мәні мен мағынасын алғашқылардың бірі болып баяндады [9, 138 б.].
С.С. Галахов криминалдық милицияның профилактикалық қызметінің басымдылығын және дербестігін атап көрсетті. Оның пікірінше, жедел-іздестіру профилактикасының қызметі белгілі көлемде және тұрақты болып, жоғары мемлекеттік және қоғамдық мүдделермен байланыста болады. Сонымен қатар, бұл қызмет қылмыстық іздестіру аппараттарының басқа функцияларымен үйлесімді жүзеге асырылады [10, 208 б.].
Профилактикалық жұмыстың негізгі нысаны ретінде қылмыстылықтың себептері мен жағдайларын, сондай-ақ қылмыс жасау ықтималдығы бар күдікті тұлғаларды анықтау және олармен қажетті іс-шараларды жүргізу арқылы тікелей ескерту мен алдын алу жұмыстарын айтады. Қоғамдық тәртіпті сақтау міндеті мемлекеттік органдарға, оның ішінде ІІО криминалдық полиция қызметіне, сондай-ақ олармен бірлесіп қызмет атқаратын қоғамдық ұйымдарға жүктелген.
Ішкі істер органдарының негізгі міндеттері: қоғамдық тәртіпті қамтамасыз ету, қылмыстылық пен өзге де құқық бұзушылықтарды алдын алу, азаматтардың құқықтары мен заңды мүдделерін, мемлекеттік және жеке меншік объектілерін қылмыстық қол сұғудан қорғау, қылмыстарды уақтылы ашу.
Жедел-іздестіру профилактикасы жоспарланып отырған немесе дайындалып жатқан қылмыстар туралы ақпараттарға негізделіп, қылмыстарды алдын алу мақсатында жедел-іздестіру, барлау, әкімшілік, қызметтік және өзге іс-шаралар кешенін білдіреді. Ол қылмысқа ықпал ететін себептер мен жағдайларды анықтау және оларды жою (жалпы профилактика), сондай-ақ қылмыс жасау мүмкіндігі бар тұлғаларды анықтау және бейтараптандыру (жеке профилактика) шараларын қамтиды [11, 93 б.].
П.Б. Ивановтың пікірінше, жедел-іздестіру профилактикасы – бұл қылмыстардың себептері мен ықпал ететін жағдайларды, сондай-ақ қылмысқа дайындалып жатқан тұлғаларды анықтау арқылы олардың әрекеттерінің қылмысқа айналуына жол бермеу мақсатында арнайы күштер, құралдар мен әдістерді қолданатын ІІО жедел-іздестіру аппараттарының қызметкерлері жүзеге асыратын барлау-іздестіру іс-шаралары жүйесі [12, 48 б.].
А.Ю. Шумиловтың пікірінше, жедел-іздестіру құралдары арқылы қылмысты алдын алу – бұл адамның қылмыстық заңмен тыйым салынған қауіпті әрекеттеріне жол бермеу мақсатында оның нақты мінез-құлқына немесе қылмысқа ықпал ететін себептер мен жағдайларға алдын ала әсер ету. Мұндай әсер профилактикалық сипаттағы жедел-іздестіру іс-шараларының кешенін жүзеге асыру арқылы іске асады. Оларға криминогендік аймақтарды анықтау, ықтимал криминогендік тенденцияларды болжау және басқа іс-шаралар жатады. Алдын алудың негізгі мақсаты – күдікті тұлға қауіпті әрекетті орындауға кіріспей тұрып оны болдырмау [9, 68 б.].
Жедел-іздестіру профилактикасының құрылымы дербес элементтерден тұрады:
· Жедел-іздестіру профилактикасының субъектілері жүзеге асыратын шаралар кешені;
· Кәмелетке толмағандарға қатысты қылмыстық құқық бұзушылықтардың жасалуына ықпал ететін факторларды анықтау, талдау, жою арқылы балалардың қауіпсіздігін қамтамасыз етуге бағытталған шаралар кешені;
· Жедел-іздестіру қызметінің құралдары мен әдістерін қолдана отырып, қылмысты жасау ықтималдығы бар тұлғаларды зерттеу;
· Жеке профилактикалық іс-шаралардың сәттілігін қамтамасыз ету үшін тұлғалардың әрекеттері мен фактілерін құжаттау;
· Жедел-профилактикалық бақылаудағы тұлғалардың қылмыстық ниеттерін немесе қылмысқа дайындалу белгілерін анықтау үшін іздестіру іс-шараларын жүргізу және олардың ашылмаған қылмыстарға қатыстылығын тексеру;
· Ақпарат көздерінің құпиялылығын сақтай отырып алынған материалдарды іске асыру.
В.А. Лукашовтың пікірінше, жедел-іздестіру профилактикасы тиімді және перспективалы бағыт болып табылады. Ол ІІО алдына қойылған мақсаттарға қысқа мерзімде аз шығынмен қол жеткізуге, сондай-ақ қылмыстық жазалау шараларын қолдану аясын азайтуға мүмкіндік береді [32, 85 б.].
Көптеген әдебиеттерде жедел-іздестіру профилактикасы тек арнайы құралдар мен әдістерді қолдануды білдіреді, ал оның күштерінің маңызды әлеуеті ескерілмейді. Осыған байланысты қылмыстарды алдын алуды құқықтық қамтамасыз ету мақсатында «Жедел-іздестіру қызметі туралы» заңға жедел-іздестіру профилактикасы ұғымы, оның міндеттері, объектілері мен қағидалары, сондай-ақ оны жүзеге асыру негіздері мен тәртібі енгізілуі қажет.
Қазіргі таңда елімізде профилактикалық қызметтің жедел-іздестіру бағыты бойынша ашық статистика жүргізілмейді. Сол себепті арнайы профилактикалық шаралардың алдын алу әсерін нақты бағалау қиын. Қолданыстағы «Жедел-іздестіру қызметі туралы» заңда қылмыстарды анықтау, жолын кесу және ашу жедел-іздестіру қызметінің міндеттері ретінде көрсетілген, алайда бұл шаралар қылмысқа әсер етудің ішкі жүйелерін толық қамтамасыз етпейді. Олар жедел-іздестіру теориясы мен криминалистикада арнайы білім, әдіс және дағдыларды қажет ететін алдын алу шараларының жеке топтары болып табылады.
Кәмелетке толмағандарға қатысты қылмыстарды алдын алу субъектілері бірнеше деңгейде ұйымдастырылады. Қылмыстылықтың жалпы алдын алу міндетін мемлекеттің және қоғамның азаматтық институттары жүзеге асырады. Жеке алдын алу – мемлекеттік және мемлекеттік емес органдар, ұйымдар, заңды тұлғалар мен азаматтардың құзыретінде жүзеге асырылады. Олардың өкілеттіліктерін құқықтық актілер белгілейді.
Кәмелетке толмағандарға қатысты қылмыстың санының артуы жедел-іздестіру қызметінің тиімділігін бағалауға мүмкіндік береді және алдын алу қызметінің ғылыми негіздемесін жетілдіру қажеттілігін туғызады. Ғалымдар, оның ішінде А.Б. Гребельский, А.Г. Лекарь және В.А. Лукашов жедел-іздестіру қызметінің қылмыстың алдын алудағы дербес рөлін және құралдарын тиімді пайдалану қажеттілігін атап көрсеткен.
Қылмысқа тиімді әсер ету үшін полиция органдары өз мүмкіндіктерін нақты бағалауы, ұйымішілік процестер, күштер мен құралдар туралы сенімді ақпаратқа ие болуы қажет. Жедел-іздестіру әдістері мен құралдары криминалдық полицияға барлық қылмыстар, күдікті тұлғалар және құрбандар туралы толық ақпарат алуға мүмкіндік беруі тиіс. Бұл әдістерді тиімді қолдану үшін алдын алу ерекшеліктерін түсіну қажет.
Жедел іздеу және жеке із кесу мүмкіндіктерін бағалау, кәмелетке толмағандарға қарсы қылмыс жасау ықтималдығы бар адамдар туралы деректерді тіркеу, қылмысты әлеуметтік жағымсыз құбылыс ретінде қарастыру және оған қарсы стратегия құру маңызды. Бұл стратегияның негізгі бағыты – қылмыстылыққа әсер ететін себептерді жою немесе бейтараптандыру.
Кәмелетке толмағандарға қатысты қылмыстың алдын алу полиция қызметінің басты бағыттарының бірі болып табылады. ІІО профилактикалық міндеттері:
· Азаматтардың және кәмелетке толмағандардың өмірі, денсаулығы, құқықтары мен бостандықтарын, меншікті және қоғам мен мемлекеттің мүдделерін қорғау;
· Қылмыстың жасалуына ықпал ететін жағдайларды анықтау, талдау және оларды жоюға бағытталған шараларды іске асыру;
· Қоғамды қылмысты ескерту және алдын алу іс-шараларына белсенді қатыстыру, халықты құқық қорғау құралдары мен әдістері туралы ақпараттандыру;
· Қылмысқа дайындалған немесе оны жоспарлап отырған тұлғаларды анықтау және бейтараптандыру.
Қылмыстық жаза жеке тұлғаға әсер ету арқылы қылмыстылыққа ықпал етсе, алдын алу шаралары қылмыстың себептері мен жағдайларын жоюға бағытталған. Сондықтан алдын алу іс-шаралары қылмыстық жазаны қолданудан кеңірек болып келеді.
Алдын алу саясаты келесі қағидаларға сүйенеді:
· Әлеуметтік басқарудың ерекше түрі ретінде профилактика нақты адамдарға құқықтық шектеу қоймайды;
· Қылмыстың себептерін қозғайтын қоғамдық қатынастарды жетілдіруге бағытталған;
· Әділдік пен тиімділік қағидаларына сәйкес жүзеге асырылады.
Профилактика ғылыми негізде жүргізілуі тиіс. Бұл алдын алу міндеттері мен объектілерін, негізгі бағыттары мен құралдарын, жауапты субъектілерді және ресурстарды нақтылауға мүмкіндік береді.
Заң әдебиетінде «қылмысты ескерту» және «қылмысты алдын алу» ұғымдары қолданылады. А.Г. Лекарь ұсынған жүйеге сәйкес, профилактика келесі бағыттарды қамтиды:
· Қылмыстардың себептері мен оларға ықпал ететін жағдайларды анықтау және жою;
· Қылмысқа ниет білдірген тұлғаларды анықтау және оларға шара қолдану;
· Қылмысқа дайындалған адамдарды анықтау және оларға әсер ету.
Кәмелетке толмағандарға қарсы жасалатын қылмыстарды ескерту әртүрлі объектілерге әсер ету арқылы және әртүрлі деңгейде жүзеге асырылады. Ол қылмысты алдын алудың бірыңғай, жан-жақты жүйесі негізінде ұйымдастырылады, арнайы-криминологиялық және жалпы әлеуметтік шараларды пайдалану мүмкіндігіне сүйенеді. Басқаша айтқанда, қылмысты алдын алу – бұл ұйымдастырылған, басқарылатын қызмет, ол жүйенің жалпы әлеуметтік және арнайы сипаттағы шараларының үйлесімі арқылы іске асырылады.
Қылмысты профилактика жалпы әлеуметтік және арнайы криминологиялық деңгейде жүзеге асырылатын алдын алу іс-қимылдары ретінде сипатталады. Жалпы әлеуметтік шаралар қылмыстылыққа қарсы бағытталған, ал арнайы шаралар нақты қылмыстарды алдын алу және жеке профилактикада қолданылады.
Жедел-іздестіру профилактикасы криминалды белсенді тұлғалар туралы мәліметтер жинауды қамтиды: бұрын сотталғандар, нашақорлар, маскүнемдер, педофилдер және т.б.; олардың түзелу дәрежесі, байланыстары, қылмыстық тәжірибесі, ниеттері, жеке бас ерекшеліктері және әлеуметтік қатынастар жүйесінің ерекшеліктері. Мәліметтер күдік келтірген тұлғаның заңға қайшы іс-әрекетке қатыстылығын растаса, ол жедел бақылауға алынады.
Кәмелетке толмағандарға қатысты қылмыстық құқық бұзушылықтардың жедел-іздестіру профилактикасының ерекшеліктері:
· Жедел бақылауда тұрған тұлғалар жасалған қылмыстарға қатыстылығы жасырын тексеріледі;
· Алдын алу немесе жедел есепке алу іс-шараларын жүргізуге негіз болу үшін тұлғалардың санаты, байланысы, өмір салты, мінез-құлқы зерделенеді.
· Жедел-іздестіру профилактикасының құрылымдық элементтері:
· Жедел-профилактикалық бақылаудағы адамдарды қызметтің құралдары мен әдістерімен зерттеу;
· Жеке профилактикалық іс-шаралардың тиімділігін қамтамасыз ету үшін заңға қайшы іс-әрекеттерін құжаттау;
· Қылмыстық ниеттерін немесе қылмысқа дайындалу белгілерін анықтау үшін іздестіру іс-шараларын іске асыру;
· Ашылмаған қылмыстарға қатыстылығын тексеру;
· Жасырын ақпарат көздерінің құпиялығын сақтай отырып, алынған материалдарды іске асыру.
Профилактиканың мақсаты – жедел-профилактикалық бақылаудағы адамдарды үнемі тексеру, олардың арасынан қылмыскерлерді анықтау, жоспарланған және дайындалған қылмыстарды болдырмау. Бұл комбинация криминалды белсенді тұлғалар контингенті туралы жедел хабарда болуды қамтамасыз етеді, жинақталған материалдарды пайдалана отырып, қылмыскерлерді уақтылы анықтауға мүмкіндік береді.
Жедел-іздестіру профилактикасы жеке профилактика мен қылмыскерлерді анықтау мақсаттарын біріктіреді және жалпы профилактикалық мақсаттарға қол жеткізуге мүмкіндік береді. Құпия көмекшілердің рөлі өте маңызды, өйткені олар күдікті тұлғаларға әсер ету, қылмыстық жоспарларын бұзу сияқты мақсаттарда қолданылады.
Ғалымдар жедел-іздестіру профилактикасының мәнін зерттеген:
В.Г. Самойлов – ведомстволық нормативтік актілермен реттелген, күдік келтірілген тұлғаларға қатысты жеке алдын алу шараларын жүргізу процесі;
И.И. Басецкий – қылмыстардың себептері мен оларға ықпал ететін жағдайларды анықтау, оларды жою және профилактикалық әсер ету;
В.А. Лукашов – қылмыс жасауға бейім тұлғаларға бағытталған, жедел бақылау, профилактикалық әсер ету және жасырын ақпаратты пайдалану арқылы жүзеге асырылатын жүйе;
А.Г. Маркушин – ішкі істер органдары, мемлекеттік және қоғамдық ұйымдармен өзара әрекеттесу арқылы ғылыми-құқықтық негізде іске асатын профилактикалық әсер ету жүйесі.
Қылмыстарды алдын алу жүйесінде жоспарланған және дайындалған қылмыстарды болдырмау – негізгі құрамдас бөлік. Ол екі міндетті қамтиды: қылмыс жасауды жоспарлап немесе дайындап жатқан адамдарды анықтау және оларға қатысты қылмыс жасауын болдырмайтын шаралар қолдану. Бұл қызмет жоғары кәсіби дайындық пен дағдыларды талап етеді.
Жедел-іздестіру профилактикасы арқылы белгісіз және жасырын қылмыстар туралы ақпарат алынады, олар ашылып, алдын алу шаралары іске асырылады. Осылайша, қылмыстарды ашу, жолын кесу және профилактикалық жұмыстар өзара толықтыратын жүйе құрылады.
Қорытынды
Қорытындылай келе, кәмелетке толмағандарға қарсы қылмыстардың күрделену тенденциясына байланысты профилактика қылмыспен күрес стратегиясының басты бағыттарының бірі болып табылады. Қазақстанда профилактикалық қызмет қылмыстық-құқықтық шараларға қарағанда басымдыққа ие, және оның негізгі принципі – қылмыстың алдын алу.
Кәмелетке толмағандарға қарсы жасалатын қылмыстардың жедел-іздестіру профилактикасының анықтамасы:
Бұл – криминалдық полицияның жедел бөлімшелері арқылы жүзеге асырылатын, қылмыстық құқық бұзушылыққа ықпал ететін факторларды анықтау және жоюға, қылмыстық ой-ниеттерді болдырмауға бағытталған, жедел-іздестіру қызметінің жария және жасырын әдістерін, күштері мен құралдарын кешенді пайдалану негізінде ұйымдастырылған және реттелген іс-шаралар жиынтығы.

